
Муниципальный райондин администрацияда

Важиблу месэлайриз килигна

Алай йисан 27-майдиз
«Сулейман-Стальский район»
муниципальный райондин Кьил
Нариман Шамсудинович
Абдулмуталибован председа-
телвилик кваз райадминист-
рацияда нубатдин совещание
кьиле фена. Анал хуьрера
яшайишдин кIеви амукьаяр кIватI
хъийидай майданар арадал гъунин
ва 2018-2019-йисарин зулунни
хъуьтIуьн вахтунда ЖКХ-дин
объектрин кIвалахдин нетижаяр
кьунин ва и хел 2019-2020-йисарин
зулунни хъуьтIуьн вахтунда
кIвалах авуниз гьазурунин
месэлайриз килигна.

Совещанидин кIвалахда
райадминистрациядин Кьилин
заместителри, «Экологи-Ка»
региональный оператордин ва
республикадин территориальный
къуллугърин векилри, райондин
идарайринни организацийрин
руководителри иштиракна.

Яшайишдин кIеви амукьаяр
кIватI хъувунин месэладай
совещанидал райондин архи-
тектурадин, эцигунрин ва ЖКХ-
дин отделдин начальник Виталий
Алисенов рахана. Ада къейд
авурвал, 2019-йисан 1-январдилай
райондин территориядал яша-
йишдин кIеви амукьаяр кIватI
хъувунин цIийи къайда кардик
акатнава, нетижада яшайишдин
кIеви амукьаяр кIватIунин,
улакьра аваз хутахунин, гьялунин
ва чилик кутунин кIвалахар
«Экологи-Ка» региональный
операторди кьиле тухузва. И
рекьяй региональный операторди
«Касумкентсервис» ООО-дихъ
галаз икьрар кутIуннава. Гьайиф
хьи, региональный оператордивай
икьрарда къалурнавай везифаяр
кьилиз акъудиз жезвач. Идалайни
гъейри, вад варз я Кьасумхуьруьн
кьилихъ галай зирзибилдин
полигондилай яшайишдин кIеви
амукьаяр хутах тавуна, «Ка-
сумкентсервис» ООО-дин пе-
шекарризни вахт-вахтунда ма-
жибар гуз жезвач. Ихьтин чIуру
гьалари районда экологиядизни
еке зиян гузва.

И месэладай анал рахай
«Касумкентсервис» ООО-дин
директор Гъалиб Фатахова
лагьайвал, пулунин такьатар
тахьун яз карханадал кIвалахда
четинвилер гьалтзава. ЯтIани
абуру районда санитариядинни
эпидемиологиядин гьалар
хъсанарун патал тайин кIвалах
тухузва. ООО-ди хуьрерин

поселенийрин администра-
цийрин кьилерихъ галаз сих
алакъада аваз кIвалахзава, агьа-
лийрин арада гъавурда тунин
кIвалах тухузва.

И месэла гьялун яз совеща-
нидал «Экологи-Ка» ООО-дин
региональный оператордин
руководитель Альберт Черников,
Сулейман-Стальский районда
региональный оператордин
абонентский къуллугъдин ру-

ководитель Рамиз Бабаев, эко-
логиядин ва тIебиатдикай менфят
къачунин районрин уртах
комитетдин руководитель Фикрет
Магьмудов, финансрин ва
экономикадин управленидин
начальник Балабег Ярагьмедов,
Кьасумхуьруьн поселенидин
администрациядин кьилин
заместитель Фазил Мамедяров,
ЦIийи Макьарин хуьруьн
поселенидин администрациядин
кьил Асамудин Къазиагьмедов,
Мегьарамдхуьруьн почтампдин
начальникдин заместитель Анвар
Аюбов ва маса юлдашар рахана.
Абурун рахунрай малум
хьайивал, яшайишдин кIеви
амукьаяр кIватIунай, хутахунай
къачузвай пулунин кьадар гзаф я,
«Парусда» авай делилар
гьакъикъатдив кьазвач, почтарин
отделенийри тухузвай кIвалахни
зайиф я. Къенин юкъуз пул
кIватIунин кIвалахни къайдадик
кутаз хьанвач, «Почта России»
карханади зирзибил хутахунай
къачузвай пулунин квитанцияр
агьалийрал вахтунда агакьарзавач,
квитанцияр 20 процент агьалийри
ерли къачунвач. Терминалрай пул
гунин кIвалахни къайдадик
акатнавач.

Муниципальный райондин
Кьил Нариман Абдулмуталибова
гьялзавай месэладин важиблувал
къейдна, районда санитарно-
эпидемиологический гьалар
хъсанарунин, яшайишдин кIеви
амукьаяр кIватIунин ва вахтунда
хутахунин рекьерай «Экологи-

Ка» региональный оператордин,
талукь маса къуллугърин вилик
тайин месэлаяр эцигна, и
жигьетдай кIвалах хъсанардай
меслятар къалурна.

Совещанидал алай кьвед
лагьай «2018-2019-йисарин
зулунни хъуьтIуьн вахтунда ЖКХ-
дин объектрин кIвалахдин
нетижаяр кьунин ва и хел 2019-
2020-йисарин зулунни хъуьтIуьн

вахтунда кIва-
лах авуниз гьа-
зурунин жи-
гьетдай вилик
акъвазнавай
везифайрин
гьакъиндай»
м е с э л а д а й
архитектурадин,
эцигунрин ва
ЖКХ-дин от-
делдин на-
чальник Ви-

талий Али-сенов рахана. Ада
лагьайвал, яшайишдинни
коммунальный майишатдин
объектар ишлемишуниз гьазур
тирдан патахъай къимет гудай
комиссиядин состав тестикьар-
нава, райондин образованидин,
административный дараматра
ремонтринни эцигунрин кIва-
лахар кьиле тухванва. «100 школ»
региональный проектдин сер-
гьятра аваз ДаркIуш Къазмайрин,
Агъа СтIалрин, Курхуьруьн,
КIахцугърин ва Шихидхуьруьн
школайра къавар, дакIарар,
ракIарар, полар дегишарнава.
Агьалияр, культурадин, обра-
зованидин, социальный хилен
объектар целди, газдалди,
эквералди таъминарунин ре-
кьерайни еке кIвалах тухванва.

Гьа са вахтунда, Виталий
Алисенов гьялиз тахьанвай
месэлайрални гегьеншдиз
акъвазна.

И месэладай алаваяр, теклифар
ва меслятар гваз совещанидал
«Сулейман-Стальский ДЭП №32»
ОАО-дин начальник Икзамудин
Бремов, Кьасумхуьруьн РЭС-дин
кьилин инженер Марат
Шамхалов, газдин къуллугъдин
руководителдин везифаяр
тамамарзавай Осман Асланов
рахана.

Совещанидин нетижаяр
муниципальный райондин Кьил
Нариман Абдулмуталибова
кьуна.

                  Асият Мирзалиева,
                  Хазран Кьасумов

                  ТЕБРИК
За « Сулейман-Стальский район» муниципальный райондин

депутатрин Собранидин, администрациядин ва кьилди жуван патай
вири районэгьлийриз Сив хуьнин сувар рикIин сидкьидай мубаракзава.

Къуй Сад тир Аллагьди куьне кьур сивер, куь дуьаяр кьабулрай ва
куь эрзиман мурадар кьилиз акъатрай. Къуй и экуь сувари куь
кIвалериз, куь хизанриз динжвал ва шадвал гъурай.

Зун инанмиш тирвал, исламдин руьгьдинни ахлакьдин ивирри
гележегдани яратмишунин кардиз, районэгьлияр сад-садан гъавурда
акьуниз, абурун арада дуствал ва меслятвал артух хьуниз къуллугъда.

Заз вири районэгьлийрихъ сагъламвал, ислягьвал, хушбахтвал хьана
кIанзава.

«Сулейман-Стальский район» муниципальный райондин Кьил
 Н.Абдулмуталибов

Сив хуьнай сувабар

1. Бухаридини Муслима Абу Гьурайрадилай Пайгъамбардин гафар
агакьарна: «Къудратлу ва ЧIехи Аллагьди лагьана: Сив хуьнилай гъейри,
амай вири амалар Адаман хци вич патал ийизва, гьакъикъатда ам Зун
патал я, адай сувабни За гуда». Сив хуьн - им къалхан я. Сив хуьзвай
вахтунда инсанди чIуру гафар лугьун тавурай, пис кIвалахривай яргъа
хьурай ва сес хкаж тавурай. Нагагь са ни ятIани адаз чIуру гафар лугьуз
хьайитIа, я тахьайтIа, адахъ галаз кикIиз башламишайтIа, лугьурай:
«Гьакъикъатда, за сив хуьзва!» Аллагь-Тааладал кьин хьуй, сив хуьзвай
инсандин сивяй къвезвай ни Халикьдиз мискдин атирдилайни хуш я.
Сив хуьзвайдаз кьве шадвал жеда: сив хкуддай чIавуз ва вичин Раббидихъ
галаз гуьруьш хьайи юкъуз».

2. Бухариди агакьарнавай гьадисдин маса риваятда Пайгъамбарди
Аллагь-Тааладин гафар ахъайна: «Зун патал лукIра тIуьн-хъун, вичин
гьевесар тазва. Сив Зун патал хуьзва ва За адан гьакъиндай суваб гуда.
Гьар са хъсан амалдай цIуд суваб жеда».

3. Муслима агакьарнавай гьадисдин риваятда Пайгъамбарди
лагьанва: «Адаман хци авур гьар са хъсан кIвалах артух жеда, хъсан
амалдай виридалайни тIимил яз цIуд суваб гуда, адай гьатта ирид виш
кьван сувабарни гун мумкин я».

4. Тирмизиди агакьарнавай гьадисда лагьанва: «Сив хуьн
жегьеннемдикай хуьзвай къалхан я».

5. Бухаридини Муслима Сагьл бин Са’далай Пайгъамбардин гьадис
агакьарна: «Гьакъикъатда, женнетдиз «Ар-Раййан» лугьудай варар ава.
Къияматдин юкъуз а варарай анжах сивер хвейибур гьахьда. Гьа чIавуз
лугьуда: «Сивер хвейибур гьинава?» Сивер хвейибур вилик экъечIда.
Абурулай гъейри, гьа варарай гьич садни гьахьдач. Абур гьахьайдалай
кьулухъ варар агалда».

6. Агьмада, Лабараниди, Ибн Аби-д-Дунья-ди Умаран хва
Абдуллагьалай Пайгъамбардин гьадис агакьарна: «Сив хуьни ва
Къуръан кIелуни лукIран тереф хуьда. Сив хуьни лугьуда: «Я Аллагь,
за ам тIуьникайни бедендин къизгъин гьевесрикай хвена, гьавиляй зи
шафаат кьабула». Къуръанди лугьуда: «За ам йифен ахварикай
магьрумна, кьабула зи шафаат». Ахпа абурун тIалабунар кьилиз
акъудда» (Гьаким).

7. Байгьакъиди, ТIабараниди, Агьмада ва масабуру Саламат бин
Къайсара ахъайнавай гьадис агакьарна: «Аллагьдин разивал
къазанмишун патал са юкъуз сив хвейи инсан Ада жегьеннемдивай
акьван яргъаз акъудда хьи, гьатта а мензил  пехъревай  вич  хайи
йикъалай кьуьзуь жедалди атIуз жедач».

8. Ибну Мажагьа Абу Гьурайрадилай Пайгъамбардин гьадис
ахъайна: «Гьар са шейинихъ вичин михьивал ава. Бедендин михьивал
сив хуьн я. Сив хуьн - сабурдин са пай я».

9. Якъин цIиргъ авай гьадис имам Агьмада ва Исфагьаниди Абу
Гьурайрадилай агакьарна: «Аллагьдин разивал къазанмишун патал сив
хвейи ва гьа юкъуз кечмиш хьайи кас женнетдиз фида».

10. Гьузаймади ва Насаиди Абу Усаматалай агакьарна: «За
Пайгъамбардиз лагьана: «Эй Аллагьдин Расул! Заз са шей чира.
Пайгъамбарди жаваб гана: «Вуна гзаф сивер хуьх, сив хуьнихъ галаз
гекъигиз жедай затI авач».

И гьадисдин якъинвал Гьакима тестикьарна. Гьадисда мад лугьузва
хьи, Усамата вичин суал кьве сеферда тикрар хъувуна ва Расулиллагьди
вичин жаваб тикрар хъувуна.

                                                Гьасан АМАХАНОВ, райондин имам.

     Школайра эхиримжи зенг
Алай йисан 24-майдиз Россиядин Игит Радим Халикьован тIварунихъ

галай Кьулан СтIалрин ва 25-майдиз М. Дибирован тIварунихъ галай
Герейханован 2-нумрадин юкьван школайра эхиримжи зенг ягъуниз
талукьарнавай шадвилин мярекатар кьиле фена. Анра муниципальный
райондин Кьил Нариман Абдулмуталибова, райадминистрациядин Кьилин

1-заместитель Лацис Оруджева, образованидин управленидин начальник
Къачабег Аминова, хуьрерин поселенийрин кьилери, общественный
тешкилатрин векилри, диде-бубайри иштиракна.

Кьилди къачуртIа, Кьулан СтIалрин юкьван школада кьиле фейи
мярекатдал тебрикдин гафар гваз райондин Кьил Нариман
Абдулмуталибов, школадин директор Ифриз Бабаева, РУО-дин начальник
Къачабег Аминов, школадин директордин заместитель Зоя Гьабибулаева,
сифтегьан классрин муаллим Алимат Мегьамеднабиева, 11-классдин
руководитель Фатима Гьажиева, диде-бубайрин патай Лукьман Исламов,
Зейнаб Мегьамедрасулова, выпускник Адам Исламов рахана.

Герейханован 2-нумрадин юкьван школада кьиле фейи мярекатдал
школадин директор Малаудин Сафаралиева къейд авурвал, школадихъ
кIелунин йисуз хъсан нетижаяр хьана. Ада тафаватлу хьайи школьникрив
Гьуьрметдин грамотаяр вахкана.

Выпускникриз тебрикдин гафар райондин Кьил Нариман
Абдулмуталибова, РУО-дин начальник Къачабег Аминова, хуьруьн
поселенидин кьил Руслан Алдырова ва маса юлдашрини лагьана.

Хуьруьн мухбир Райсудин Набиева хабар гайивал, эхиримжи зенг
ягъуниз талукьарнавай шадвилин линейка Курхуьруьн 2-нумрадин
юкьван школадани тешкиллувал аваз кьиле фена.

                                                                    Гьазурайди – Х. Кьасумов.

Райондин 90 йис

Инсанрин кьисметар дегишарай агъамакьави

«Баку-Ростов» федеральный
шегьре рекьин кьве патани экIя
хьанвай ЦIийи Макьарин хуьр къе
шегьердиз ухшар хьанва. Виликдай
къалин тамари, цацарини валари
кьунвай и чилел ихьтин зурба,
гуьрчег ва авадан хуьр арадал атуник
пай кутур инсанар тIимил авач.
Абурукай яз чавай агъамакьави, вичин
савадлу уьмуьрда жуьреба-жуьре
къуллугърал кIвалах авур,
хуьруьнвийри лугьузвайвал,
«инсанрин кьисметар дегишарай»
регьметлу Нежведин Рамазанован
тIвар кьаз жеда.

Ингье, зи гъиле 1965-йисан 13-
ноябрдиз (киш) 137-нумрадик кваз
акъатай «Коммунизмдин гатфар»
газет ава. Гьа вахтунда «Касум-
кентский» совхоздин Макьарин
отделенидин управляющий яз
кIвалахзавай Нежведин Рамазанова
«Куьгьне хуьруьн цIийи тарих» кьил
алаз кхьенвай макъаладай чна кIелзава:
«…1961-йисуз Агъа Макьар арандиз
куьч жез башламишна. Генеральный
пландалди цIийи хуьре 520 майишат
хьун лазим я. Исятда Баку-Ростов
автострададин кьве пата жегьил
багъларин юкьва Агъа Макьарин
цIийи хуьр экIя хьанва. Ана гьеле 130
майишат ава. Государстводи куьч
жезвай гьар са майишатдиз 1000 манат
пул гана, абур пуд йисуз налогар
гуникай азад авуна, ужуз къиметрай
шифер, кIарасар, тахтаяр ва
эцигунрин маса материалар ахъайна,
транспортдин куьмек гана. Куьч
жезвайбуруз  - кIвалин кьилиз 10
манат, амайбуруз гьар садаз 5 манат
куьмек яз пул гана.

… Гележегдин планрикай
лагьайтIа, 480 аял гьакьдай юкьван
школадин кьве мертебадин
дараматрин ва хуьр электро-
ламишунин проектар гьазурнава.
Агьалийриз хъвадай яд гъунин
проектар туькIуьрнава.

Виликдай арабдал кIелнавай са
фекьи авай Агъа Макьа гила вири
савадлу я, 6 касдиз высший, 4 касдиз
юкьван пешекарвилин образование
ава, хейлинбуру уьлкведин ва
республикадин вузрани техникумра
кIелзава…

Алай йисан январдилай чи хуьре
«Касумкентский» совхоздин
отделение тешкилнава. Ида чаз
майишат вилик тухудай еке
мумкинвилер яратмишзава. Чи
рабочийри 100 гектар чилер тамукай,
кул-кусдикай михьна, 70 гектарда
плантаж къарагъарнава, 40 гектарда
ципицI багъ кутун патал гьазурвилер
авуна куьтягьнава».

Нежведин Рамазанов вуж я? Сифте
нубатда лугьуз кIанзава хьи, ам хайи
жемятдихъ, хуьруьхъ, райондихъ рикI
кайи кас хьана. Адан жафа-зегьмет

гзаф я. И кар къалурун патал чун
адакай са тIимил гегьеншдиз рахада.

Н. Рамазанов 1934-йисуз Агъа
Макьарин хуьре лежбер хизанда
дидедиз хьана. 1958-йисуз

Дагъустандин хуьруьн майишатдин
институтдин зоотехнический фа-
культет акьалтIаруналди, Нежведин
Рамазанова агъамакьавийрикай
сифтебурукай яз кьилин образование
къачуна. Вичин зегьметдин рехъ
жегьил пешекарди Кьасумхуьруьн
районрин уртах ИПС-дин (инку-
баторно-птицеводческая станция)
старший зоотехниквиле кIвалах
авунилай башламишна. Сад-кьве
йисалай и станция республикада
кIвенкIвечибурун жергедиз экъечIна,
районра къушчивал вилик фена,
гьасилзавай къушарин якIун ва
какайрин кьадар пуд сеферда артух
хьана.

1959-йисан эхирра Н. Рамазанов
КПСС-дин райкомдин къарардалди
Алкьвадрин цIийиз тешкилнавай
къелемчивилин совхоздиз зоотехник
яз ракъурна.Ина ада сифте йикъалай
эгечIна малдарвал вилик тухуз
башламишна. Маларилай гъейри,
совхозда вакIарин фермани кутуна.
1960-йисан «Колхоздин пайдах»
газетда мухбир М. Эфендиева
кхьизвайвал, «… дамазлухдиз гъайи
20 вакIакай гьелелиг 80 хьанва, йисан
эхирдалди абурун кьадар 140-150-
дав агакьда». Йисан эхирдай газетдиз
акъатай мад са макъалада мухбирди
совхозда вакIарин кьадар 150
хьанвайдакай кхьизва ва и хел
хийирлуди тирди тестикьарзава.

Гуьгъуьнлай Н. Рамазанова
отделенидин управляющийвиле,
районрин уртах ИПС-дин дирек-
торвиле, хуьруьн майишатдин
продуктар гьазурдай ва ери
ахтармишдай районрин уртах
инспекцияда гьукматдин кьилин
инспекторвиле кIвалахна.

И йисара мукьвал-мукьвал кефсуз

жез акуна Нежведин Рамазановаз
духтурри яшамиш жезвай чка
дегишарун меслят къалурна. И кар
себеб яз ам хизанни галаз Саратовдиз
акъатна.

Н. Рамазановахъ гъурбатда
кIвалахдайла хьайи хъсан
нетижайрикай, кьегьал лезги хцин
агалкьунрикайни лайихлувилерикай
писатель Абдулбари Магьмудован
«ЦIийи Макьар» ктабдани кхьенва.
ИкI, адай аквазвайвал, областдин
хуьруьн майишатдин управленидай
Н. Рамазанов «Озинский» совхоздиз
кьилин зоотехниквилин кIвалахал
рекье туна.

Кьисметди Н. Рамазанов
Саратовский областдай Тульский
областдиз акъудна. Ина ам Одеевский
райондин «Спутник» совхоздин
директорвиле тайинарна. Совхоз 12
хуьруьн 7 колхоздикай арадал
атанвайди тир. Адахъ ири карч алай
7000 мал, гьа гьисабдай яз 1241 кал,
8000 гектар цадай чилер, 3200 гектар
векьин чкаяр авай. 1984-йисуз
областдин хуьруьн майишатдин
карханайрин кIвалахдин нетижаяр
кьурла малум хьайивал, «Спутник»
совхоз вилик акатна. Гьукуматдиз нек
ва як гунин планар совхозди, талукь
тирвал, 112 ва 122 процентдин
тамамарна. Нежведин Рамазанов
кьиле авай совхоздиз гъиляй-гъилиз
къведай Яру пайдах гана. Гьа вахтунда
Н. Рамазанован кIвалахдин
тежрибадикай областдин газетриз «И
один в поле воин», «Нелегкие шаги
подъема», «Условия одни, результаты
разные» кьилер алаз макъалаяр
акъатнай.

Нубатдин сеферда хайи хуьруьз
отпускадиз хтайла, КПСС-дин
Сулейман-Стальский райкомдин
секретарди ва райисполкомдин
председателди Н. Рамазановаз
райондиз хтунин теклиф гана. Гьа икI
ада 1985-1995-йисара «Зардиянский»
совхозда кьилин зоотехниквиле
кIвалахна, совхоз вилик тухуник,
гьасилзавай малдарвилин продуктар
артухаруник еке пай кутуна.

Нежведин Рамазанов 2002-йисан
20-сентябрдиз регьметдиз фена.

УькIуь-цуру, дуьнья акур
инсанар фейи рекьяй явшанар ваъ,
цуьквер экъечIда, лугьузва бубайрин
камаллу мисалда. Нежведин
Рамазанов уьмуьрда фейи рехъни
баркалла алайди я. Гьавиляй
хуьруьнвийри регьметлудан тIвар
къени гьуьрметдивди рикIел хкизва.
Эхь, устIар кьейила кар амукьда,
инсан кьейила – тIвар.

            Мизамудин Магьмудов,
            Хазран Кьасумов

5-июнь тIебиат хуьнин Виридуьньядин югъ я

ТIебиат хуьналди, чна чунни хуьзва

1972-йисалай инихъ гьар йисуз Чилин гележегдикай фикирзавай инсанри
Виридуьньядин тIебиат хуьнин югъ къейдзава. ТIебиатдин месэлайрал фикир
желбдай и югъ ООН-дин Генеральный Ассамблеядин 1972-йисан 16-декабрдиз
кьиле фейи 27-сессиядал тайинарнай.

Виридуьньядин дережада тIебиат хуьнин месэлаяр къарагъарунин себеб
1971 -йисан 11-майдиз ООН-дин Генеральный секретардин тIварцIел атай
«Ментовское обращение» хьана. Адал дуьньядин 23 уьлкведай тир илимдинни
культурадин 2200 деятелдин къулар алай. Абуру тIебиат чиркинаруни
инсаният гьихьтин зурба хаталувилик кутазватIа, гьадакай хабар гузвай.

«Я чна чиркинарун тергда, я ада чун», - чарче суал гьа и къайдада эцигнавай.
Са йис алатайла Стокгольмда тIебиат хуьнин месэлайриз талукь
виридуьньядин конференция хьанай. Адан кIвалахда 113 государстводин,
гьа жергедай яз Советрин Союздин векилри иштиракнай ва абуру
Виридуьньядин тIебиат хуьнин югъ гьар йисан 5-июндиз къейд ийидай къарар
кьабулнай.

Къейд авун лазим я хьи, РФ-дин Президентдин кьарардалди 5-июнь
календарда суварин югъ яз гьатнава, чи уьлкведа ам вирироссиядин
пешекарвилин сувар - экологдин Югъ яз къейд ийизва.

Са рахунни алачиз, им чарасуз герек сувар я, гьикI лагьайтIа, тIебиатди
инсанриз уьмуьр, сагъламвал, шадвал гузва. ТIебиатдив гьуьрметдивди,
къадирлудаказ эгечIун гьар са касдин эвелимжи буржи я. ТIебиат хуьналди,
чна чунни хуьзва.

ТIебиатдин гуьзелвиликай, ам хуьникай рахадайла, ихьтин са карни къейд
ийиз кIанзава. Чи гъвечIи ватандиз - СтIал Сулейманан райондиз – тIебиатди
гуьзелвал, михьи гьава ганва. ТIебиатдин гуьзел чкаяр – тамун гапIалар,
вацIарни кIамар, чар булахар, рагарни синер, гегьенш мулкарни дереяр
райондин территорияда тIимил авач. Абурукай сад, гьелбетда,
Кьасумхуьруьнни Вини СтIалрин арада тамун зулуна авай «Кпул ятар»
участок я. Ина таму саки 20 гектардин майдан кьазва. Пешекарри лугьузвайвал
ва ина авай зурба, чеб тарихдин, гзаф вакъиайрин шагьидар тир тарари
шагьидвал ийизвайвал, тамун яш 400 йисалай виниз я.

Тамун зулуна 32 булах ава, анай са шумуд кIам авахьзава.
ТIебиатдин гуьзел и чкада йиса 1000 кас кьабулзавай санаторий, кафеяр,

ресторан кардик ква.
ДаркIуш-къазмайрин юкьвал алай ва Эминхуьруьн патав гвай «ПIирен

тамарни» тарихдин шагьидар, агьалийрин рикI алай чкаяр я.
Районэгьлийриз тIебиатди вичин патай аманат яз ганвай гуьзел чкаяр мадни

ава: Макьарин вир, Арал тама авай «КIан квачир» вир, Латар пIирен, ЦIаяр
цин, Сайтархуьруьн кьилел алай участокар, Рычал вацIун, Цмуррин,
КIварчагърин дереяр ва масабур.

ТIебиатдал, михьи гьавадал, ерийрал гьалтайла чун, райондин агьалияр,
девлетлуяр я. Ша, чна гьа девлетрин къадир хьана, абурун сан артухарин,
къвезмай несилдал абур агакьарин!

                                                                                      Хазран Кьасумов.

1-июнь – аялар хуьдай югъ

Бахтлу хьурай!
Гьар йисуз 1-июнь Виридуьнь-

ядин аялар хуьдай югъ яз къейдзава.
Ам гьикI ва ни арадал гъана?
Дуьньядин кьвед лагьай дяве

куьтягь хьана. Инсанри инанмиш-
вална хьи, мад дуьньяда садрани са
аялдизни дяведин бедбахтвилер
ахквадач. ИкI, Парижда кьиле фейи
сад лагьай Конгрессдал дишегьлийри
вири дуьньяда хизанрин, аялрин
бахтлувилин заминвал тир ислягьвал
патал женг чIугвадайдан гьакъиндай
кьин кьуна.

Конгрессдилай гуьгъуьниз са

шумуд йис алатайла, 1949-йисан
ноябрдиз, дишегьлийрин между-
народный демократический Фе-
дерациядин сессиядал гьар йисуз 1-
июнь аялар-хуьдай югъ яз къейд
авунин гьакъиндай къарар кьабулна.

ИкI, и югъ 1950-йисуз сифте яз
51 уьлкведа къейднай. Виридуьнь-
ядин аялар хуьдай югъ сифтени-сифте
чIехибурун рикIел аялриз яшайищда
азаддиз фикирдай, кIаниди хкядай,
чирвилер къачудай, ял ядай,
машгъулатардай ихтиярар авайди,
бедендиз, психикадиз гуж гудай
зегьметдикай, зиллетдикай хуьн
лазим тирди хкун я. Междуна-

родный дережада аваз килигай
аялрин ихтияррин сад лагьай ва
дибдин правовой международный
документ 1989-йисан 20-ноябрдиз
ООН-ди кьабулай аялрин ихтияррин
гьакъиндай Конвенция я. Адал 61
уьлкведи къулар чIугуна, 1990-йисан
13-июлдиз Конвенция СССР-дини
тестикьарна.

Чи уьлкведа и югъ Россиядин
аялрин фондунин къаюмвилик кваз
тухузва, сувар хьиз къейдзава.
Гьукуматдин кьиле авай гьакимар,
общественный деятелар, мергье-
метлу ксар, адет яз, етим, инвалид
аялрин кIвалериз, гзаф аялар авай
хизанриз мугьман жезва, пишкешар
багъишзава.

Инсан ва адан кар

           Беневша муаллим
Гьи пеше хъсан я? И суалдиз са гафуналди жаваб гуз хьун мумкин

туш. Эгер садан рикI муаллимвилин ва я духтурвилин пешедал алатIа,
масадан рикI са маса пешедал ала. РикI алай пеше хкягъунни еке кIвалах
я. РикIел Карл Марксан гафар къвезва: «Уьмуьрда вичин пеше дуьз
хкягъиз тахьай кас виридалайни бахтсуз кас я». И жигьетдай къенин
макъалада заз вичикай суьгьбет
ийиз кIанзавай кас –
Кьасумхуьруьн 1-нумрадин
юкьван школада химиядин тарсар
гузвай муаллим Аликберова
Беневша Бисмаудиновна бахтлу кас
яз гьисабиз жеда. ГьикI лагьайтIа,
ада муаллимвилин пеше рикIин
эмирдалди хкяна, яргъал йисара
адаз вафалувал къалурзава.

- Школада 8-классда кIелдайла
муаллимди чаз гележегда хкягъиз
кIанзавай пешедикай сочинение
кхьинин тапшуругъ ганай, -
лугьузва Беневша Аликберовади.
– За жуван сочиненидиз «Закай
химиядин муаллим жеда» лагьана
кьил ганай. РикIе авай мурад
кьилиз акъатунал за шадвал ийизва.

Беневша яргъал тир Туьркменияда Туьтуьханум ва Бисмаудин
Аликбероврин хизанда дидедиз хьана. Рушан 7 йис хьайила хизан
Кьасумхуьрел хтана, ина кIвал-югъ кутуна.

1982-йисуз Кьасумхуьруьн 1-нумрадин юкьван школа анжах «5»
къиметар аваз акьалтIарай руш, рикIе авай мурад кьилиз акъудун патал,
Дагъустандин государственный университетдин химиядин факультетдик
экечIна. Ана кIелзавай йисара Беневшадикай комсомолдин прожектордин
член хьана, студентрин эцигунардайбурун отряддик кваз ада Сургут
шегьерда эцигунрални кIвалахна.

ДГУ акьалтIарай Б. Аликберовади вичин зегьметдин рехъ Хив
райондин АрхитIрин хуьруьн юкьван школада химиядинни биологиядин
муаллимвиле кIвалах авунилай башламишна.

1992-йисалай инихъ Беневша Бисмаудиновнади Кьасумхуьруьн 1-
нумрадин юкьван школада химиядин тарсар гузвай муаллим яз
кIвалахзава.

- Зун химиядал ашукьарайди заз школада химиядин тарсар гайи Бабаева
Эльмира Наврузбеговна я,  -  давамарзава ихтилат Беневша
Бисмаудиновнади. – Ада школада тарс тухуз хьайи тегьер къени зи
вилерикай карагзава, гьар са карда зун адалай чешне къачуз алахъзава.
Ида заз кIвалахда куьмекни гузва.

Б. Аликберовади райондин муаллимрин арада тухвай «Йисан
муаллим», «Самый классный классный» конкурсра иштиракзава, 2011-
2012-йисара адакай и конкурсрин муниципальный паюнин гъалибчи хьана.

«2019-йисан хъсан муаллим» конкурсдин муниципальный паюнани
Беневша муаллимди 1-чка кьуна ва ада райондин патай республиканский
паюна иштиракна.

Беневша муаллимди чирвилер гузвай гадайрини рушари 2004-йисалай
эгечIна гьар йисуз райондин ва республикадин школьникрин арада
тухузвай олимпиадайра приздин чкаяр кьазва. ЦIинин кIелунин йисуз
адан ученикрикай вада райондин олимпиадайра приздин чкаяр кьуна.

Б. Аликберовади химиядал ашукьарна, и пеше хкянавайбурун,
химиядин факультетра, аспирантурайра кIелзавайбурун кьадарни гзаф
я. Муаллимдилай чешне къачуна ВУЗ-ра химиядин факультетар
акьалтIарнавай адан виликан ученикрикай яз чавай Заира Рамазановадин
(ада гьа и школада химиядин тарсар гузва), Шамсият Аминовадин, Наиля
Хаметовадин ва масабурун тIварар кьаз жеда.

Беневша Бисмаудиновна руководитель тир 8 «в» класс школада, аялрин
куьмекни галаз ада тадаракламишнавай химиядин класс-кабинет районда
хъсанбурукай сад я. Вичин тарсара тежрибалу муаллимди инновациядин
технологияр, компьютерар ишлемишзава. Ида вичин хъсан нетижани гузва.

Кьилин категория авай муаллим химиядай ДР-дин координационный
Советдин член, школадин методобъединенидин руководитель я.

Чаз малум хьайивал, Беневша муаллим гьа тухумда авай тек са химик
туш. Адан имияр Эрзиман, Славик, Жалал, Ажибег ва вах Саидани (ада
ЦIийи поселокдин юкьван школада химиядин тарсар гузва) химиядин
муаллимар я.

- Беневша Бисмаудиновна неинки чи школада, санлай районда химиядин
хъсан муаллимрикай сад я, - лугьузва школадин завуч Саимат
Мегьамедовна Мегьамедовади. – Адаз вичин предмет дериндай чида,
гьа чирвилер ада акьалтзавай несилдал агакьарзава. Са рахунни алачиз,
ам чи школадин дамах я.

Б. Аликберовадин яргъал йисарин дурумлу зегьмет «Россиядин
Федерациядин умуми образованидин гьуьрметлу работник» тIвар,
райондин образованидин управленидин, школадин дирекциядин патай
Гьуьрметдин грамотаяр гуналди къейднава.

Вичин рикI алай муаллимвилин пешедай руьгьдин таъминвал аквазвай
Б. Аликберовадиз школадин муаллимрин, кIелзавайбурун ва абурун
диде-бубайрин патай лайихлу гьуьрметни ава.

«- Масабурун бахтунин къайгъуда авайдаз жуван бахтни жагъида», -
лагьанай Платона. Вири муаллимар хьиз, Беневша муаллимни масабурун
къайгъуда ава: ада акьалтзавай несилдиз чирвилер ва тербия гузва.
Гьавиляй адаз вичин бахтни жагъанва. И бахтлувални Беневша
Бисмаудиновнадиз вичин гьуьрметлу хизандай, рикI алай пешедай аквазва.

                                                                                   Хазран Кьасумов
                                                                    Шикилда: Б. Аликберова.

Йикъан месэла – алаф

Вири къуватар желбнава

Гьар са вахтунихъ вичин
кьетIенвилер, вичиз хас лишанар ава.
Алай вахт хуьруьн майишатдин
карханаяр, лежбервилинни фер-
мервилин майишатар, арендаторар
патал чуьлдин кIвалахрин къизгъин
вахт я. Уьзуьмлухрани багълара,
саларани производстводин амай
хилера агротехникадин серенжемар
кьиле тухунихъ галаз санал, абурун
вилик общественный мал-къарадиз
алафдин мягькем база яратмишунин
везифани акъвазнава.

- Алай йисуз санлай районда мал-
къара патал 27000 тонн векьер ва
4000 тонн самар гьазурун план-
ламишнава, - лугьузва Сулейман-
Стальский райондин хуьруьн
майишатдин ва суьрсетдин уп-
равленидин начальникдин замес-
титель Гьамидин Абдулкъафарова. –
Районда векьер ягъунин, кьурай
векьер кIватI хъувунин, мал-къаради
кьуьд акъудзавай чкайрал хутахна
таяйра тунин кIвалахар хъсан
тешкиллувал аваз кьиле физва,
кIвалахдин еришарни йигинбур я.

Районда векьер ягъунив сифтедай
дуьзендин зонада авай ДаркIуш
Къазмайрин, Чуьхверхуьруьн,
ЦIийи Макьарин, Эминхуьруьн ва
Герейханован хуьрерин поселе-
нийрин мулкарал алай хуьруьн
майишатдин карханаяр, КФХ-яр ва
агьалияр эгечIнава. Абуру векьер
люцерна цанвай уьруьшрай,

багъларай, къурухрай, усадьбайрай
язава. И кардал косилкаяр галай
тракторар, гьакIни бензиндал
кIвалахзавай гъилин косилкаяр ва
дергесар гвай маргъухъанар
машгъул я.

Районда векьин гзаф майданар
авай майишатрик «Горец» ООО

акатзава. Ана люцерна цанвай 33
гектардин майданрай ва багъларай
векьер язава. И кардал бес кьадар
техника ва рабочияр желбнава.

Икьван чIавалди районда 6000
тонн векьер яна, кIватIна гьазурнава.

- ЦIинин йисуз уьруьшра,
багълара, къурухра къалин ва
кьакьан векь ава, гьавиляй
инанмишвилелди лугьуз жеда хьи,
векьер планламишнавай кьадардилай
артух кIватI хъийида, мал-къарадиз

тух кьуьд тешкилда, - лугьузва
Гьамидин Абдулкъафарова.

Багълара, къурухра яна,
кьурурнавай векьер туькра кьазва.
И кардал пресс-подборщикар галай
12 трактор машгъул я. Асул гьисабдай,
абур кьилдин ксаринбур я.

Гьамидин Абдулкъафаровахъ
галаз чун алафар гьазурзавай са
шумуд участокдиз фена. КIвалахар
кьиле физвай гьалдилай ам рази яз
амукьна.

Райондин хуьруьн майишатдин
карханайра, лежбервилинни фер-
мервилин майишатра ва агьалийрин
участокра векьер ягъунин, кIватI
хъувунин ва туькра кьунин
кIвалахар давам жезва. Яваш-яваш
векьер ягъунив дагъ ва гуьнепатан
хуьрерин майишатар ва агьалиярни
эгечIзава.

Хазран Кьасумов
Шикилда: маргъухъан С.

Агъамирзоев (Эминхуьр).

31 мая – Всемирный день без табака

Курение опасно для здоровья

Каждый год 31 мая Всемирная
организация здравоохранения
(ВОЗ) отмечает день без табака,
привлекая внимание к рискам для
здоровья, связанным с употреб-
лением табака,  и призывая к
проведению эффективной политики
для уменьшения масштабов
употребления табака. Всемирный
день без табака преследует
несколько целей - помочь куриль-
щикам отказаться от пагубной
привычки и поддержать их, а так же
предотвратить курение среди детей
и подростков.

Несмотря на принимаемые самые
жесткие меры борьбы с таба-
кокурением таких, как запрет
реализации табачных изделий
несовершеннолетним, запрет любой
рекламы табачных изделий, запрет
курения в общественных местах и
т.д. количество курильщиков не
снижается. Курящих мы видим
каждый день в семьях, на улице, на
работе, по телевизору. Печальная
статистика показывает, что Россия
входит в десятку самых курящих

стран мира. Согласно показателям и
наблюдениям специалистов, процент
смертности от пот-
ребления табака го-
раздо превышает
количество смертей от
хронических и приоб-
ретенных заболе-
ваний, и погибших в
авариях или от
СПИДа.

Все знают, что
курение вредно не
только для курящего,
но и для окружающих,
однако решаются бросить курить
немногие и при сложившейся
никотиновой зависимости очень
сложно переключиться на другой
ритм жизни. Но если дать себе слово
бросить курить ради семьи, ради
окружающих, ради своего
собственного здоровья, наверное,
можно бросить курить. На
сегодняшний день имеются
различные достижения современной
медицины и техники, которые могут
помочь бросить курить, начиная с

медицинских препаратов, жева-
тельных резинок и леденцов до
электронных сигарет.

Даже в Священный месяц
Рамадан многие Братья не могут

держать пост по причине
невозможности отказаться от
курения. Но если подумать, жизнь,
дарованную нам Всевышним
провести в зависимости от курения,
своими же руками сокращая
собственную жизнь? Задумайтесь и
как можно скорее избавляйтесь от
никотиновой зависимости.

Филиал ФБУЗ «Центр
гигиены и эпидемиологии в РД в
г.Дербенте»

К вниманию налогоплательщиков

Уважаемые предприниматели,
плательщики ЕНВД

В соответствии с ФЗ №54-ФЗ «О
применении контрольно-кассовой
техники, при осуществлении
денежных расчетов с населением» вы
обязаны установить ККТ до
01.07.2019 года.

Вы имеете право на Налоговый
вычет на покупку онлайн-кассы для
ИП на ЕНВД на сумму- 18000
рублей.

Чтобы получить вычет,
зарегистрируйте кассу в налоговой:

С 1 февраля 2017 года по 1 июля
2018 года — если ведёте бизнес в
сфере розницы и общепита и наняли
сотрудников.

С 1 февраля 2017 года по 1 июля
2019 года - если у вас любой другой
бизнес, а также розница и общепит
без сотрудников.

Вы можете потратить остаток в
следующем квартале. За 3 квартал
2019 и в последующие кварталы пока
сумма вычета не будет полностью
погашена.

Уменьшить единый налог на

расходы по приобретению ККТ в
общем случае можно будет только
при выполнении следующих условий
(п. 2.2 ст. 346.32 НК РФ):

-     кассовый аппарат включен в
реестр ККТ;

-    ККТ зарегистрирована в
налоговой инспекции с 01.02.2017 до
01.07.2019.

При этом важно учитывать, что
размер вычета составляет не более
18 000 рублей на каждый экземпляр
ККТ.

   МРИ ФНС России №2 по РД

СПОРТ Россиядин Игитдин турнир

Сулейман-Стальский районда
Ватандин сергьятар хуьдайла
игитвилелди телеф хьайи
Россиядин Игит Радим Хали-

кьован гьуьрметдай волей-
болдай XV-турнир кьиле фена.
Ам ачухунин мярекатда рай-
администрациядин Кьилин 1-
заместитель Лацис Оруджева,
физический культурадин,
туризмдин ва жегьилрин крарин
рекьяй Комитетдин директор
Надыр Эфендиева, образовани-
дин управленидин начальник

Къачабег Аминова, Игитдин стха
Насир Халикьова, Кьулан
СтIалрин хуьруьн поселенидин
администрациядин векилри,

Радим Халикьован тIварунихъ
галай школадин муаллимри ва
кIелзавайбуру, обществен-
ностдин векилри иштиракна.

Лацис Оруджева вичин
рахунра къейд авурвал,
пограничный къуллугъдин
капитан Радим Халикьова
кьадардал гьалтайла чIехи тир
бандитрин дестедихъ галаз кьиле
фейи женгинин гьерекатра

викIегьвал, дирибашвал къа-
лурна. Идай Р. Халикьоваз
кьейидалай гуьгъуьниз РФ-дин
Президентдин Указдалди Рос-
сиядин Игитвилин чIехи тIвар, 8
кас пограничникар тир аскерриз
«Мужество» орденар гана.
Радим Халикьован тIвар куь-
чедиз, школадиз ганва, школада
Россиядин Игитдин музей
ачухнава.

Радим Халикьован турнирда
Сулейман-Стальский, Дербент,
Мегьарамдхуьруьн ва Хив
районрай тир 8 командади ишти-
ракна.

Къизгъиндаказ кьиле фейи
акъажунра Курхуьруьн команда
гъалиб хьана. Адаз Кубок, 1-
дережадин диплом, пулдин приз
гана.

Турнирда 2, 3 ва 4-чкаяр,
талукь тирвал, Агъа СтIалрин,
Белиж поселокдин ва Хив
райондин АрхитIрин коман-
дайри кьуна. Абур, гьакIни
турнирда тафаватлу хьайи
кьилдин спортсменар кубокриз,
грамотайриз ва пулдин призриз
лайихлу хьана.

                    Хазран Кьасумов.

Президентдин Кубокда – приздин чка

Мукьвара Москвада Рос-
сиядин Федерациядин Прези-

дентдин Кубок патал самбодай
XIII-турнир кьиле фена. Ам  РФ-

дин спортдин министерстводи,
Москва шегьердин спортдин
Департаментди, Вирироссиядин
самбодин федерацияди ва
Москвадин самбодин федера-
цияди тешкилнавайди тир.

Акъажунра Сулейман-
Стальский райондин самбодин
ва дзюдодин ДЮСШ-дин тер-
биячи, спортдин мастер, уни-
версальный женгерай дуьнь-
ядин чемпион Аслан Къурба-
новани иштиракна. 90 килог-
раммдин заланвиляй ада
приздин 2-чка кьуна.

Райондин агьалийри А.
Къурбановаз чIехи агалкьун
мубаракзава.

                                   Чи корр.

«Сулейман-Стальский район» муниципальный райондин
администрациядин работникрин коллективди ва райондин Собранидин
депутатри играми стха Мегьамедханов Мегьамедхан кечмиш хьунихъ
галаз алакъалу яз Мегьамедханов Штибег Гьажимегьамедовичаз, адан
хизандиз ва мукьва-кьилийриз башсагълугъвал гузва

МАЛУМАТ
Гьуьрметлу диде-бубаяр!
Алай йисан 22-майдилай

«Орлёнок», «Костёр», «Аист»,
«Березка» ва «Планета»
сагъламвал мягькемардай гатун
лагерриз аялар фин патал арзаяр
кьабулзава.

Документар МФЦ-да кьа-
булзава.

Герек документар: арза-

чидин, аялдин хсусивал тайи-
нарзавай документрин копияр (14
йис хьанвай чIехи яшарин аялар
патал паспорт, 14 йисалай агъуз
яшарин аялрин хайивилин
шагьадатнамадин копия; диде-
бубайрикай садан (законлу

векилдин) паспортдин копия;
медицинадин полисдин копия;
хизандин составдин гьакъиндай
справка.

Вири месэлайрай «Сулей-
ман-Стальский район» МР-дин
администрациядин УО-дин
пешекар М. Н. Аликберовадин
патав къвез жеда.

«Касумкентсервис» ООО-дин коллективди халудин гада Вадим
вахтсуздаказ кечмиш хьунихъ галаз алакъалу яз Фатахов Гъалиб
Играмудиновичаз, адан хизандиз ва мукьва-кьилийриз башсагълугъвал гузва

«Касумкентсервис» ООО-дин коллективди ими Фатахов Ниби
кечмиш   хьунихъ галаз алакъалу яз Фатахов Гъалиб Играмудиновичаз,
адан хизандиз ва мукьва-кьилийриз башсагълугъвал гузва

Мегьарамдхуьруьн почтамтдин Кьасумхуьруьн ОПС-дин
коллективди  Фатахов Ниби кечмиш   хьунихъ галаз алакъалу яз  адан
хизандиз ва мукьва-кьилийриз башсагълугъвал гузва

 Торги по продаже государственного и муниципального
имущества будут проводить только в электронной форме

Федеральным законом от 1
апреля 2019 г. № 45-ФЗ внесены
изменения в Федеральный
закон «О приватизации госу-
дарственного и муниципаль-
ного имущества».

С 1 июня 2019 г. торги по
продаже такого имущества

будут проводиться только в
электронной форме. Регионы
смогут привлекать к торгам
независимых продавцов.
Исключена возможность
проводить торги, в которых
претенденты подают предло-
жения о цене продаваемого

имущества в запечатанных
конвертах, что позволит
повысить прозрачность и
открытость процедуры.

Исмаилов Я.К., старший
помощник прокурора Сулей-
ман-Стальского района

Фатахов Ниби Фатулаевич

И йикъара 76 йисан яшда аваз
чи арадай вичи гзаф йисара
Кьасумхуьруьн почтамтдин
начальник яз кIвалах авур
бажарагълу руководитель,
адалатлу хизандин кьил, яр-дуст
кIани хъсан инсан Фатахов Ниби
Фатулаевич гьамишалугъ яз
акъатна.

Н. Ф. Фатахов 1943-йисуз
ЦицIигърин хуьре дидедиз хьана.
1966-йисуз чилер зурзуникди
зиянар хьайила хуьр Агъа-СтIал
Къазмайрал куьч хьана, вичин
уьмуьрдин эхиримжи декьи-
кьайралди ам хизанни галаз и
хуьре яшамиш жезвай.

Вичин зегьметдин биография
ада токарь-сварщикдин ученик-
вилелай башламишна, токарь-
сварщик, бурильщикдин куь-
мекчи яз кIвалахна.

1963-1966-йисара Советрин
Армиядин жергейра къуллугъна.

1967-1969-йисара Кьасум-
хуьруьн алакъадин узелда
старший оператор яз, Кьасум-
хуьруьн РУС-дин начальникдин
заместитель, гуьгъуьнлай анин
начальник яз кIвалахна.

1993-йисалай федеральный
почтадин алакъадин Сулейман-
Стальский райондин узелдин
начальник яз кIвалахна, 2005-
йисан 1-январдилай 2013-йисан
9-январдалди, вич къуллугъдивай
къерех жедалди, ада Сулейман-
Стальский почтамтдин на-
чальник яз кIвалахна.

Фатахов Ниби Фатулаевичан
гзаф йисарин намуслу зегьмет са
шумудра медалар, «Мастер
связи» тIвар, пулдин премияр
гуналди, чухсагъулар малу-
маруналди къейднава.

Адаз вичи кIвалах авур
коллективда, райондин жемятдин
арада еке гьуьрмет ва авторитет
авай.

Жавабдар руководитель, хуш
къилихрин инсан, адалатлу
хизандин кьил тир Фатахов Ниби
Фатулаевич чи арадай акъатунин
хажалатдин пар паюналди, чна
адан багърийриз ва мукьва-
кьилийриз башсагълугъвал гузва.

Н. Ш. Абдулмуталибов, Ш. Гь.
Мегьамедханов,  Л.  А. Оруджев,
С. М. Темирханов, А. Д. Джаватов,
А. Б. Фатулаев, Р. А. Абдулазизов,
А. А. Мейланов, А. А. Гьажи-
мурадов, Ф. Ш. Османов, Н. А.
Абдурагьманов.

